
MINUTI

Il-Minuti tal-Laqgħa Nru 58, li saret fil-11 ta’ Marzu 2020,  ġew konfermati. 

IĊ-CHAIRPERSON (Onor. Beppe Fenech Adami): Insellmillkom u ngħaddu għall-item li jmiss fuq l-aġenda.

EŻAMI TAL-KONTIJIET TAL-AWTORITÀ MALTIJA GĦAT-TURIŻMU GĦAS-SENA 2018 (Kont.)

IĊ-CHAIRPERSON:  Nibda billi nsejjaħ lis-Sur Bryan Azzopardi, li kien diġà beda jixhed fil-laqgħat preċedenti, sabiex jersaq fuq il-Mejda ħalli jkompli jixhed.

Is-Sur Bryan Azzopardi ħa postu madwar il-Mejda tal-Kumitat.

IĊ-CHAIRPERSON:  Sur Azzopardi, qabel tibda tixhed infakkrek li konna tlabnik informazzjoni dwar il-kuntratt li kien sar bejn Malta Marketing Limited (MML), rappreżentata miċ-Chairman ta’ Malta Tourism Authority (MTA) Dr Gavin Gulia, u VistaJet Limited. Inti tiftakar li kien ġie ppreżentat quddiem dan il-Kumitat dan il-kuntratt li jestendi minn Jannar 2016 għas-sena 2018. Fil-ġranet li għaddew, proprju ġimgħa ilu, ġew ikkomunikati lilek diversi rikjesti għal informazzjoni. Jien aware li minn dakinhar sal-lum inti għaddejt biss kopji tal-invoices, liema kopji ġew iċċirkolati lill-Membri ta’ dan il-Kumitat. Xtaqt nistaqsik jekk għandekx l-informazzjoni li ntlabt. 

IS-SUR BRYAN AZZOPARDI: Le, l-informazzjoni l-oħra ma waslitx għandi mingħand il-kollegi tiegħi. 

IĊ-CHAIRPERSON: Meta tgħidli li l-informazzjoni ma waslitx għandek mingħand il-kollegi tiegħek, xi jkun ġara? Meta inti rċevejt il-mistoqsijiet minn dan il-Kumitat, li huwa awtorità fi ħdan il-Parlament Malti, inti x’għamilt? 

IS-SUR BRYAN AZZOPARDI: L-informazzjoni li kelli jien, jiġifieri l-invoices, għaddejthielkom, u l-informazzjoni l-oħra li tlabtuni għaddejtha lill-kollegi tiegħi… 

IĊ-CHAIRPERSON: Li huma? 

IS-SUR BRYAN AZZOPARDI: Dr Gulia u Leslie Vella. ...però sal-lum għadni ma rċevejt xejn. 

IĊ-CHAIRPERSON: Meta tgħid “għaddejtha”, x’għamilt biex għaddejtha? 

IS-SUR BRYAN AZZOPARDI: Tlabthom l-informazzjoni li għandhom huma għax jien m’għandix dik l-informazzjoni.  

IĊ-CHAIRPERSON: Imma x’għamilt? Kellimthom? Ċempiltilhom? 

IS-SUR BRYAN AZZOPARDI: Bgħattilhom din l-istess email li rċevejt jien, sa dalgħodu stess. 

IĊ-CHAIRPERSON: U x’kienet ir-risposta? 

IS-SUR BRYAN AZZOPARDI: Li għadha qed tiġi kkompilata l-informazzjoni. 

IĊ-CHAIRPERSON: U għalik huwa aċċettabbli li ġimgħa ilu inti, il-financial controller, titlob informazzjoni lis-superjuri tiegħek dwar ħlasijiet ta’ €4.5 miljun li awtorizzajt inti, u dawn m’għaddewhielekx? 

IS-SUR BRYAN AZZOPARDI: Il-pagamenti m’awtorizzajthomx jien. L-informazzjoni hija relatata mal-kuntratt, u kif għedt id-darba l-oħra, din tkun għand min jamministrah, u jien ma namministrahx. 

IĊ-CHAIRPERSON: Però fir-rwol tiegħek bħala financial controller inti nvolut b’xi mod. 

IS-SUR BRYAN AZZOPARDI: Biex nipproċessa l-pagamenti. 

IĊ-CHAIRPERSON: Jiġifieri inti kont involut fil-proċess ta’ pagamenti li komplessivament jammontaw għal €4.5 miljun. Issa dan il-Kumitat talbek, bħala l-financial controller tal-Awtorità, sabiex tipprovdi informazzjoni dwar l-€4.5 miljun li pproċessajt inti.  U s-superjuri tiegħek x’qalulek? 

IS-SUR BRYAN AZZOPARDI: Qaluli li qegħdin jiġbru d-dokumentazzjoni. 

IĊ-CHAIRPERSON: Min qalulek dan id-diskors? 

IS-SUR BRYAN AZZOPARDI: Iċ-Chairman u Leslie Vella. 

IĊ-CHAIRPERSON: Meta qaluhulek l-aħħar dan id-diskors? 

IS-SUR BRYAN AZZOPARDI: Dalgħodu meta tkellimna. 

ONOR. GLENN BEDINGFIELD: Jiġifieri ltqajtu? Bħalissa qed taħdmu b’mod normali, kulħadd jidħol għax-xogħol? 

IS-SUR BRYAN AZZOPARDI: Bħalissa aktar permezz ta’ telefonati minħabba t-teleworking. 

ONOR. GLENN BEDINGFIELD: Jiġifieri Dr Gulia u s-Sur Vella qegħdin jidħlu l-uffiċċju, jew qegħdin jaħdmu remotament mid-dar? 

IS-SUR BRYAN AZZOPARDI: Iva.

ONOR. GLENN BEDINGFIELD: Iva xiex?

IS-SUR BRYAN AZZOPARDI: Qegħdin jaħdmu remotament. 

IĊ-CHAIRPERSON: Din l-informazzjoni fejn tkun fiżikament? 

IS-SUR BRYAN AZZOPARDI: Nimmaġina li tinżamm qiegħda l-uffiċċju, però peress li mhijiex informazzjoni u dokumentazzjoni li għandi jien, ma nafx jekk hux hekk. 

IĊ-CHAIRPERSON: Però inti għamilt ħlasijiet abbażi ta’ dokumentazzjoni li tlabnik. Naqblu? 

IS-SUR BRYAN AZZOPARDI: Jien għamilt pagament abbażi ta’ invoice li ġiet approvata. 

IĊ-CHAIRPERSON: Inti għamilt pagamenti abbażi ta’ invoices li ġew għandek, liema invoices jirriferu għall-kuntratt u fihom xi forma ta’ itemising. Inti l-kelma li wżajt kienet “ipproċessajt” il-pagamenti. Meta tgħid li “pproċessajt” il-pagamenti xi jkun l-eżerċizzju li tkun għamilt inti? 

ONOR. GLENN BEDINGFIELD: Din id-domanda diġà rrispondiha.

IS-SUR BRYAN AZZOPARDI: Kif spjegajt id-darba l-oħra, min ikun qed jamministra l-kuntratt jirċievi l-invoice u jgħaddihieli għall-pagament and I am not in a position to question that invoice. 

IĊ-CHAIRPERSON: So no questions asked. 

IS-SRU BRYAN AZZOPARDI: La ma kenitx ir-responsabilità tiegħi li namministra l-kuntratt u l-invoices attached miegħu, però hemm persuni oħrajn... 

IĊ-CHAIRPERSON: Imma inti tamministra l-finanzi. Mhux hekk?

IS-SUR BRYAN AZZOPARDI: Imma ma tamministrax il-finanzi mhux billi xi ħadd fuqek ikun approva invoice and you challenge it! 

ONOR. GLENN BEDINGFIELD: Imma diġà konna stabbilixxejna li din hija l-proċedura normali li tintuża, mhux fil-każ ta’ dan il-kuntratt biss. 

IĊ-CHAIRPERSON: Naqblu, imma meta tgħid li tipproċessa l-invoice, x’inhu l-proċess  tal-ipproċessar? 

IS-SUR BRYAN AZZOPARDI: Jien nara li għandi a taxable invoice u l-approvals neċessarji tagħha u jien nipproċessa through internet banking, cheques, whatever is needed, jiġifieri nħallas. Ir-responsabilitajiet tiegħi fl-Awtorità mhumiex li jekk hemm direttur ieħor, jew superjur tiegħi li qed jamministra kuntratt u japprova invoice, I challenge it. 

IĊ-CHAIRPERSON: U allura fil-fehma tiegħek, who are the people who should be answering my questions? 

IS-SUR BRYAN AZZOPARDI: Min iffirma l-kuntratt u l-invoices. 

ONOR. GLENN BEDINGFIELD: Il-proċedura minn dejjem hekk kienet fejn jidħol il-financial controller? 

IS-SUR BRYAN AZZOPARDI: Iva. 

ONOR. KAROL AQUILINA: Inti semmejt li t-talba ta’ dan il-Kumitat għaddejtha lil Dr Gulia u lis-Sur Leslie Vella. Huma aware li kumitat tal-Parlament qed jitlob din l-informazzjoni? 

IS-SUR BRYAN AZZOPARDI: Iva, dażgur, għax jien għaddejt l-istess email li ntbagħtet lili biex ikunu jafu eżattament x’inhi l-informazzjoni li qed tintalab. 

ONOR. KAROL AQUILINA: In vista li l-Kumitat qed jiltaqa’ issa u għandna bżonn din l-informazzjoni biex inkunu nistgħu nipproċedu, inti ssib diffikultà jekk fil-preżenza tagħna tikkomunika magħhom issa stess u tara meta din l-informazzjoni se tkun available? Għax dan il-Kumitat lanqas jista’ jippjana kif se jaħdem jekk ma jkollniex din l-informazzjoni. 

IS-SUR BRYAN AZZOPARDI: Il-verità hija li qed tintalab informazzjoni lili li mhijiex fir-remit tiegħi. 

IĊ-CHAIRPERSON:  Jien ma nistax nifhem kif ma tlaħħaqx tiġbor din l-informazzjoni f’ġimgħa.  Kieku ntbagħtitilkom l-email ilbieraħ… Jien quddiemi għandi l-email li bagħtet is-Segretarja tal-Kumitat, li hija datata 22 t’April, fejn fiha ntlabet informazzjoni li fil-fehma tiegħi should be available at the push of a button. 

ONOR. GLENN BEDINGFIELD: Sur Azzopardi, hemm xi raġuni partikolari għalfejn is-Sur Vella u Dr Gulia qegħdin jaħdmu remotament mid-dar? 

IS-SUR BRYAN AZOPARDI: Naf li qegħdin jidħlu l-uffiċċju wkoll. 

ONOR. GLENN BEDINGFIELD: Qed jidħlu l-uffiċċju, jew qed jaħdmu remotament? 

IS-SUR BRYAN AZZOPARDI: It-tnejn. 

ONOR. KAROL AQUILINA: Sur Azzopardi, ħa nerġa’ nagħmillek it-talba. Tista’ tikkomunika magħhom issa ħalli nkunu nafu kif dan il-Kumitat jista’ jipproċedi? 

IĊ-CHAIRPERSON: Għax jien għandi bżonn din l-informazzjoni. 

ONOR. KAROL AQUILINA: Qegħdin hawnhekk biex nagħmlu d-domandi u ma nistgħux nagħmluhom abbażi ta’ xi ħaġa li la għandna f’idejna u lanqas għandek inti. Jien qed nitolbok sabiex, jekk tista’, tikkomunika magħhom issa biex jagħtuna indikazzjoni meta se tkun available din l-informazzjoni, jew jgħidulek li mhumiex se jagħtuhielek u se jiġu huma.  Imbagħad naraw minn hemmhekk. Aħna m’aħniex qed nitolbok tassumi responsabilità li m’għandekx. 

ONOR. CHRIS SAID: Inti kellimthom l-aħħar dalgħodu? 

IS-SUR BRYAN AZZOPARDI: Iva. 

ONOR. CHRIS SAID: U l-unika ħaġa li qalulek hi li għadhom qed jiġbru l-informazzjoni, jew inkella li hemm xi problema? 

IS-SUR BRYAN AZZOPARDI:  Qaluli li qed jaħdmu fuqhom. 

ONOR. CHRIS SAID: Għedtilhom li l-laqgħa hija llum? 

IS-SUR BRYAN AZZOPARDI: Dażgur, jafu. 

ONOR. CHRIS SAID: Jiġifieri jafu li l-laqgħa hija llum. 

IS-SUR BRYAN AZZOPARDI: Fil-fatt, meta rrispondejt l-email li nbagħtet lili mis-segretarja tal-Kumitat, bgħatt l-informazzjoni li kelli jiena, u għedtilha li “the rest of the information is being prepared by my colleagues”. U l-kollegi huma copied f’din l-istess email. 

IĊ-CHAIRPERSON: U weġbuk għal dik l-email? 

IS-SUR BRYAN AZZOPARDI: Iva.

IĊ-CHAIRPERSON:  U x’qalulek?

IS-SUR BRYAN AZZOPARDI:  Mhijiex qiegħda hawnhekk l-email imma qaluli li qed jaħdmu fuqhom. 

ONOR. KAROL AQUILINA: Inti għandek il-korrispondenza li bgħatt internament? 

IS-SUR BRYAN AZZOPARDI: Hija l-istess email li bagħtitli Ms Brincat. 

ONOR. GLENN BEDINGFIELD: Jiena ma nsibx problema jekk tridu li nissospendu biex is-Sur Azzopardi jagħmel kuntatt, però naħseb li Dr Gulia se jkun wieħed mix-xhieda. 

IĊ-CHAIRPERSON: Però, Onor. Bedingfield, mhuwiex sew li l-Kumitat jitlob informazzjoni, mhux illum imma xahar u nofs ilu – u  peress li kien hemm interval ta’ żmien  allura reggħet ġiet ifformulata r-request b’mod formali ġimgħa ilu – liema informazzjoni should be readily available, u jiġi s-Sinjur, li mhux tort tiegħu, u jgħidilna li ma tawhx din l-informazzjoni u qisu xejn mhu xejn! Jekk bħala Kumitat se naċċettaw li nitolbu informazzjoni lil xi ħadd, jgħidilna li l-informazzjoni mhijiex lesta u qisu xejn mhu xejn... Ma naħsibx li huwa ġust magħna kollha li niġu għall-Kumitat fis-2:00 p.m.... 

ONOR. ALEX MUSCAT (Segretarju Parlamentari għaċ-Ċittadinanza u l-Komunitajiet): Jien qed nifhem il-preokkupazzjoni tiegħek, Sur President, però biex inkun ġust anke max-xhud, naħseb li qegħdin nitolbu informazzjoni mhux mis-sors. Allura jkun għaqli li jekk se jiġu persuni oħrajn li għandhom dik l-informazzjoni, tintalab direttament lilhom għax inkella nkunu qed nużaw ix-xhud li għandna llum bħala messaġġier, go between, biex inġibu din l-informazzjoni. Naf li hija sitwazzjoni antipatka max-xhud li għandna llum, imma jekk għandna bżonn informazzjoni, pereżempju, mingħand iċ-Chairman, nitolbuha direttament lilu. 

IĊ-CHAIRPERSON: L-informazzjoni li ntalbet hija s-supporting documentation li suppost hemm mal-invoice. Jekk taqra l-kuntratt tara li mal-invoice suppost jintbagħtu l-video clips u l-promotion material. Dan huwa kuntratt marbut ma’ mitt obbligazzjoni li kellha tagħmel din il-kumpanija, u mal-invoice suppost kien hemm is-supporting information. Jien tlabt lis-Sur Azzopardi sabiex jagħtina l-invoice u r-reklam, l-invoice u l-video, l-invoice u l-intervista, u hu bagħtilna l-invoices,   imma ma bagħatx dak li suppost hemm mal-invoice. Sur Azzopardi, jien nifhem li meta ġiet l-invoice  għandek, għal finijiet ta’ filing u records tiegħek stess, l-invoice tkun akkumpanjata minn xi ħaġa. 
ONOR. GLENN BEDINGFIELD: Mhux neċessarjament, għax jien qed nifhem li huwa uffiċċju ieħor...

IS-SUR BRYAN AZZOPARDI: Eżattament.  Huwa uffiċċju ieħor li jamministra dak il-kuntratt u japprova l-invoice. 

ONOR. GLENN BEDINGFIELD: Jiġifieri huma jkollhom din l-informazzjoni li qed isemmi ċ-Chairman. 

ONOR. CHRIS SAID: Jiġifieri f’dan il-każ, dawn l-invoices, li huma ta’ €1.5 miljun kull waħda, ma kien hemm l-ebda supporting document magħhom. 

IS-SUR BRYAN AZZOPARDI:  Għandi hekk waslu.

ONOR. CHRIS SAID:  Il-firma li hawn fuq il-payment authorisation form ta’ min hi? 

IS-SUR BRYAN AZZOPARDI: Ta’ liema sena? 

ONOR. CHRIS SAID: Jien qed nara l-invoice dated 27 ta’ Marzu 2017. 

IS-SUR BRYAN AZZOPARDI: Tal-2017 ġiet approvata minn Paul Bugeja li kien iċ-Chief Executive Officer (CEO) ta’ dak iż-żmien. 

ONOR. CHRIS SAID: Jiġifieri l-firma hija ta’ Paul Bugeja? 

IS-SUR BRYAN AZZOPARDI: Iva. 

ONOR. CHRIS SAID: Qed nara sew li dawn il-€1.5 miljun kienu jitħallsu bil-quddiem? 

IS-SUR BRYAN AZZOPARDI: Iva, il-kuntratt hekk jgħid. 

ONOR. CHRIS SAID: Jiġifieri jitħallsu €1.5 miljun għas-servizzi li għadhom…  Tixtri l-ħut fil-baħar! 

IĊ-CHAIRPERSON: Inti ppreżentajtilna diversi invoices.  L-ewwel waħda hija datata 30 t’April 2016 u magħha hemm il-payment authorisation form fejn fin-naħa t’isfel hemm “recipient of goods” u “approved”. Fejn ir-“recipient of goods” hemm xi ħadd indikat bħala “Jo Farrugia”. 

IS-SUR BRYAN AZZOPARDI: Josephine farrugia.

IĊ-CHAIRPERSON: Who would be? 

IS-SUR BRYAN AZZOPARDI: Kienet is-CEO tan-National Aerospace Centre (NAC), li kien dipartiment fi ħdan il-Ministeru li kien jiffaċilita dan il-proċess. 

IĊ-CHAIRPERSON: Kif jidħol l-NAC f’dan il-proċess? Issa veru qed titlaq b’mod spazjali din l-investigazzjoni! 

ONOR. CHRIS SAID: Jiġifieri dan is-servizz ma kienx qed jingħata lill-MTA. 

IS-SUR BRYAN AZZOPARDI: Dan kien qed jikkordina l-proċess bejn VistaJet, MTA u NAC. 

IĊ-CHAIRPERSON: L-NAC kif jidħol mal-kuntratt ta’ VistaJet u l-€1.5 miljun li tajnihom għal tliet snin, jiġifieri €4.5 miljun b’kollox? 

IS-SUR BRYAN AZZOPARDI: L-NAC kien jaqa’ taħt ir-remit tal-Ministeru għat-Turiżmu. 

IĊ-CHAIRPERSON: Anke l-cleansing tal-bajjiet jaqgħu taħt il-Ministeru, però ma joħorġux invoices ta’ VistaJet! Mela hawnhekk għandna payment authorisation mill-NAC biex jitħallsu €200,000 lil VistaJet. Tista’ tgħidilna x’kienet il-link bejn l-NAC u VistaJet? 

IS-SUR BRYAN AZZOPARDI: Milli naf jien, dak iż-żmien Josephine Farrugia kienet tikkordina l-proċess tal-kuntratt bejn VistaJet, MML u MTA. 

ONOR. CHRIS SAID: Imma Josephine Farrugia mhijiex uffiċjal ta’ MTA.  Hux hekk? 

IS-SUR BRYAN AZZOPARDI: Le. 

ONOR. CHRIS SAID: Allura kif tagħmel payment authorisation fuq letterhead tal-MTA meta lanqas biss taħdem fl-MTA? 

IS-SUR BRYAN AZZOPARDI: Kif qed ngħidilkom, dak iż-żmien kienet tiffaċilita l-proċess. 
ONOR. CHRIS SAID: Nafu x’kienet imma għalik huwa aċċettabbli li persuna li ma taħdimx fl-MTA tiffirma approval ta’ pagament ta’ kważi €1.5 miljun fuq letterhead tal-MTA?

IS-SUR BRYAN AZZOPARDI: Ejja ngħidu li jien – kif teoretikament qed naqbel miegħek sa ċertu punt – irrifjutajt.  X’kienet se tkun il-pożizzjoni tiegħi bħala mpjegat tal-MTA? 

ONOR. KAROL AQUILINA: Kienet tkun il-pożizzjoni t-tajba. 

ONOR. CHRIS SAID: Kienet tkun il-pożizzjoni ta’ financial controller. 

IS-SUR BRYAN AZZOPARDI: Jien is-superjuri tiegħi għaddewli din u qaluli biex inħallasha. 

ONOR. KAROL AQUILINA: Imma jiffirmaw huma mhux ħaddieħor! Inti għandek x’turi li dik it-talba ġiet awtorizzata mis-superjuri tiegħek, jew le? Għax milli qed tgħidilna jirriżulta li terza persuna li m’għandha x’taqsam xejn mal-Awtorità li tifforma parti minnha inti... 

ONOR. GLENN BEDINGFIELD: Sur Azzopardi, tista’ tgħidilna x’inhu l-proċess ta’ kif naslu s’hemm? Biex nifhmu sew. 

IĊ-CHAIRPERSON: Dak nafuh. 

ONOR. GLENN BEDINGFIELD: Għax issa daħlet din ġdida. 

IĊ-CHAIRPERSON: Is-Sur Azzopardi tana spjegazzjoni fejn qalilna li hu l-financial controller, jirċievi invoice, flimkien ma’ struzzjonijiet biex iħallasha. Jiġifieri aħna tlaqna minn dik il-premessa u għedna ejjew ħalli naqbdu invoice invoice u naraw x’ġara, u bdejna bl-ewwel waħda. Fl-ewwel waħda hawn invoice, flimkien ma’ payment authorisation form datata 12 ta’ Lulju 2016. U allura l-mistoqsija ovvja li għamilna kienet “Jo Farrugia” min hu? Bl-ikbar innoċenza “Jo” ħsibtu raġel, imma s-Sur Azzopardi qalilna li dik fil-fatt hija Josephine Farrugia u kienet is-CEO tal-NAC. U allura this begs the question: L-NAC x’għandu x’jaqsam…? 

ONOR. GLENN BEDINGFIELD: Qed naqblu fuq il-mistoqsija għax jien staqsejt x’wassal biex… 

IĊ-CHAIRPERSON: U s-Sur Azzopardi qalilna li l-NAC jaqa’ taħt il-Ministeru. 

ONOR. GLENN BEDINGFIELD: Imma ma qalilniex kif issir. 

IĊ-CHAIRPERSON: M’iniex qed nifhem il-mistoqsija. 

ONOR. GLENN BEDINGFIELD: Jien qed nistaqsi jekk kienx fir-remit tas-Sinj. Josephine Farrugia li tiffirma dak il-payment voucher. Qed nistaqsi wkoll x’kien il-proċess biex din is-sinjura tiffirma, jekk din hijiex sistema li ġiet introdotta issa, jew jekk kenitx diġà hemm minn qabel. Tista’ tispjegalna ftit dan il-background kollu?

IS-SUR BRYAN AZZOPARDI: Mill-informazzjoni li għandi jien – kif għedtilkom jien ma kont involut fl-ebda proċess tal-kuntratt – is-Sinj. Farrugia kienet il-persuna li qed tikkordina l-kuntratt bejn VistaJet… 

IĊ-CHAIRPERSON: Naqblu li din mhijiex impjegata ta’ MTA? 

IS-SUR BRYAN AZZOPARDI: Le, mhijiex u qatt ma kienet.  

IĊ-CHAIRPERSON: Jiġifieri what it boils down to huwa li inti, bħala l-financial controller tal-MTA, effettwajt ħlas ta’ €202,500 – din hija l-ewwel waħda għax imbagħad it gets more interesting – b’authorisation form fuq letterhead tal-MTA iffirmata minn xi ħadd li mhuwiex impjegat tal-MTA. 

IS-SUR BRYAN AZZOPARDI: Malli kont naf li hija nvoluta fil-proċess. 

ONOR. GLENN BEDINGFIELD: Kif kont taf? 

IS-SUR BRYAN AZZOPARDI: B’mod verbali. 

ONOR. CHRIS SAID: B’mod verbali xi jfisser? Inti rajt il-Minuta tal-Bord tal-Awtorità li tgħid li din hija l-persuna li se tkun inkarigata minn dan il-kuntratt?  Jew xi ħadd qallek li dak li tgħidlek dik il-persuna huwa ben fatt? Jekk kien hemm xi ħadd li qallek hekk, għedilna min hu. 

IS-SUR BRYAN AZZOPARDI: Dak ix-xi ħadd kien is-CEO ta’ dak iż-żmien. 

ONOR. CHRIS SAID: Li hu? 

IS-SUR BRYAN AZZOPARDI: Paul Bugeja. 

ONOR. CHRIS SAID: Inti kellek xi ħaġa bil-miktub fuq din? 

IS-SUR BRYAN AZZOPARDI: Le. 

ONOR. CHRIS SAID: Jiġifieri fuq kuntratt sostanzjali, qed nitkellmu fuq miljuni, toqgħod fuq struzzjonijiet verbali? 

IS-SUR BRYAN AZZOPARDI: F’dan il-każ, iva. Kienet ġejja mingħand is-CEO!

ONOR. ANTHONY AGIUS DECELIS: Sur Azzopardi, jiġifieri inti kont mas-CEO, huwa identifikalek min hu responsabbli u inti segwejt dak li qallek is-CEO. 

IS-SUR BRYAN AZZOPARDI: Eżattament. Konna fl-uffiċċju tas-CEO u laqqagħni ma’ Josephine. 

IĊ-CHAIRPERSON: Ħalli mmorru għall-ewwel invoice, datata 30 t’April 2016, li tammonta għal €202,500.  L-ewwel item li hemm f’din l-invoice ta’ VistaJet huwa ta’ €50,000 għal konferenza stampa li VistaJet għamlu biex jgħidu li ġejjin Malta. Qed ngħid sew? 

IS-SUR BRYAN AZZOPARDI: Iva, hekk tgħid l-invoice. 

IĊ-CHAIRPERSON: Jiġifieri VistaJet, mhux il-Gvern, għamlu konferenza stampa, u din il-konferenza stampa ħallset għaliha l-MTA. Għandkom din id-drawwa li tħallsu l-konferenzi stampa tan-nies? 

IS-SUR BRYAN AZZOPARDI: Not really, imma f’dan il-każ kien hekk. 

IĊ-CHAIRPERSON: Imma ma tarahiex falza li jkollok… (Interruzzjonijiet)

IS-SUR BRYAN AZZOPARDI: Mal-Ministru Zammit Lewis. 

IĊ-CHAIRPERSON: Jiġifieri kien mistieden. 

IS-SUR BRYAN AZZOPARDI: Nimmaġina li l-konferenza stampa saret jointly. 

IĊ-CHAIRPERSON: Ikkordinawha huma u ħallasniha aħna! Tajjeb! Aħna ħallasna €50,000 għal  konferenza stampa li għamlu VistaJet f’Malta. Ġiet għolja! Għandek idea x’kien hemm f’din il-konferenza stampa daqshekk spettakolari biex qamet €50,000? 

ONOR. KAROL AQILINA: Taf fejn saret? 

IS-SUR BRYAN AZZOPARDI:  Ma nafx.

ONOR. KAROL AQUILINA:  Jekk ngħidlek li saret fl-uffiċċju ta’ VistaJet stess x’tgħidli? 

IS-SUR BRYAN AZZOPARDI: M’għandix dik l-informazzjoni. 

IĊ-CHAIRPERSON: Jiġifieri backing documentation ta’ x’kienet din il-konferenza stampa li qamet €50,000 m’għandekx? 

IS-SUR BRYAN AZZOPARDI: Le, m’għandix. 

ONOR. CHRIS SAID: Sur Azzopardi, jiġifieri inti, bħala financial controller, meta togħrkok għajnek minn ċerti invoices jew minn ċerti ammonti fuq invoices, m’għandekx ir-responsabilità li tistaqsi? Mhuwiex parti mir-remit tiegħek li jekk inti...?

IS-SUR BYRAN AZZOPARDI: Not really, fis-sens li la hemm kuntratt li huwa ffirmat u  amministrat minn ħaddieħor...  Kif għedtilkom, kieku I challanged the €1.5 million... Ejjew ngħidu li jien jidhirli li dak suppost kien €1 miljun minflok €1.5 miljun...

ONOR. CHRIS SAID: Imma fil-kuntratt kien hemm miktub li tal-press conference se jitħallas €50,000? Inti rajtu l-kuntratt?

IS-SUR BYRAN AZZOPARDI: Rajtu u ma jidhirlix li hemm insemmija speċifikament press conference.

ONOR. CHRIS SAID: Mela rajt il-kuntratt, m’hemmx imsemmija speċifikament il-press conference, ġiet quddiemek invoice ta’ €50,000  għal press conference, u bħala financial controller għalaqt għajnejk, iffirmajt u komplejt għaddej! Hekk?
IS-SUR BYRAN AZZOPARDI: Għalaqt għajnejja fis-sens li kien hemm min kien responsabbli mill-kuntratt...

IĊ-CHAIRPERSON: ...li tak ordni biex tħallas.

IS-SUR BYRAN AZZOPARDI: Mhux ordni. Min jamministra l-kuntratt...

ONOR. GLENN BEDINGFIELD: Qegħdin tpoġġu l-kliem f’ħalq ix-xhud!

IS-SUR BYRAN AZZOPARDI: ...iffirma dik l-invoice.

ONOR. GLENN BEDINGFIELD: Kellu struzzjonijiet, għax is-sistema tal-MTA hija li ċerti go-aheads ma jingħatawx mill-financial controller imma jingħataw minn direttur jew CEO. Din ilna nisimgħuha minn kull xhud li ġie hawnhekk!

ONOR. CHRIS SAID: M’aħniex qed ngħidu li l-go-aheads ingħataw mill-financial controller, imma financial controller għandu rwol speċifiku f’kumpanija, li kulħadd jaf x’inhuma. Sur Azzopardi, aħna qed ngħidu li f’dan il-każ inti rajt il-kuntratt, fil-kuntratt m’hemmx imsemmija l-konferenza stampa, m’hemmx imsemmi l-ammont ta’ €50,000, u allura meta ġiet quddiemek l-invoice kont taf li mhijiex parti mill-kuntratt.

IS-SUR BYRAN AZZOPARDI: Il-kuntratt jgħid €1.5 million per year.

IĊ-CHAIRPERSON: Però li l-Gvern iħallas għal konferenzi stampa minn imkien ma toħroġ fil-kuntratt. Naqblu? Mil-liema klawsola tal-kuntratt toħroġ? Ma toħroġ minn imkien.

ONOR. GLENN BEDINGFIELD: Forsi qiegħda taħt marketing.

IĊ-CHAIRPERSON: X’marketing? Il-kuntratt imkien ma jitkellem dwar relocation ta’ VistaJet għal Malta, let alone kemm jitkellem fuq konferenza stampa li kellha ssir meta jiġu relocated f’Malta!

IS-SUR BYRAN AZZOPARDI: Le, m’hemmx dak id-dettall. 

IĊ-CHAIRPERSON: Mela li xi ħadd joħroġ kont ta’ €50,000 lill-MTA abbażi ta’ dan il-kuntratt, fuq xi ħaġa li hija totalment estranja għal dan il-kuntratt...  Għalija dan il-pagament qatt ma kellu jsir.

ONOR. GLENN BEDINGFIELD: Imma dik hija interpretazzjoni tiegħek.

IĊ-CHAIRPERSON: Jien qed nipprova nispjegaha u x-xhud qed jikkonferma li r-relocation tal-uffiċċji lejn Malta bl-ebda mod ma jirriżulta li sar u lanqas hemm riferenza għalih fil-kuntratt li qed nitkellmu fuqu fejn suppost qed nippromovu lil Malta!  Imma issa ħalli ngħaddi għal mistoqsija oħra fuq item ieħor li hemm fl-invoice. 

F’din l-istess invoice ħallasna – din isbaħ issa! – €100,000 biex poġġejna lil “Malta at centre of VJ map”. Tista’ tispjegali x’inhuma dawn il-€100,000 biex poġġejna lil “Malta at centre of VJ map”?

IS-SUR BYRAN AZZOPARDI: Ma nafx.

IĊ-CHAIRPERSON: M’għandekx idea. Staqsejt x’inhi?

IS-SUR BYRAN AZZOPARDI: No.

IĊ-CHAIRPERSON: U naturalment ħallasthom għax kellek ordni mingħand din li ma taħdimx mal-MTA biex tħallashom. Ħalli nistaqsik xi ħaġ’oħra.

Fuq l-istess invoice – għadna fuq l-ewwel waħda – hemm €17,500  għal “Ipad customer views” – whatever that means – għal 70 views. Jien qed nifhem sew li ħallasna €17,500 għal 70 views? B’€10 fuq Facebook jien inġib 4,000 views! U aħna ħallasna €17,500 għal 70 views! Xi tfisser din? M’għandekx idea lanqas?

IS-SUR BYRAN AZZOPARDI: I’m sorry, imma jien ma kontx responsabbli mill-amministrazzjoni ta’ dan il-kuntratt! 

IĊ-CHAIRPERSON: Ma tafx lanqas. Ħalli nistaqsik l-aħħar waħda forsi taf tgħidilna.

IS-SUR BYRAN AZZOPARDI: Le, ma nafx, lanqas.

IĊ-CHAIRPERSON: F’April kellna qabża fil-views... (Interruzzjonijiet)

IS-SUR BYRAN AZZOPARDI: Għax naf x’se jistaqsi! Bir-rispett kollu.

IĊ-CHAIRPERSON: ...għax kellna 140 view. U taf kemm ħallasna biex ikollna 140 view? €35,000! Naturalment m’għandekx risposta biex tispjegali għalfejn ġewna għoljin daqshekk dawn il-views.

IS-SUR BYRAN AZZOPARDI: Jien nista’ ngħidlek li 140 view swew “daqstant” u allura tiġi...

IĊ-CHAIRPERSON: Xi tfisser “view” fil-fehma tiegħek?  

IS-SUR BRYAN AZZOPARDI:  iPad view.

IĊ-CHAIRPERSON:  Jiġifieri xi ħadd fetaħ l-iPad u ra reklam ta’ Malta! (Interruzzjonijiet) Qed nistaqsi lilu mhux qed ngħid jien! Issa nistaqsu lill-oħrajn ukoll, però forsi s-Sur Azzopardi jaf. Jien qed nifhem li “iPad customer view” tfisser viewing bħal meta jkollok post fuq Facebook – kollega, inti jkollok ukoll – u jkollok 4,700 views. Tkun ħallast boost ta’ €10 fuq Facebook...

ONOR. ALEX MUSCAT:  Jien nemmen li qegħdin nirredikolaw ftit s-suġġett, Sur President, għax qed tagħmel paragun mal-posts li tagħmel inti biex...

IĊ-CHAIRPERSON: B’€10 jkolli 4,000 view. Issa hawnhekk għandna 140 view...

ONOR. ALEX MUSCAT: X’imkien f’din l-invoice rajt “Facebook”? 

ONOR. CHRIS SAID:  “iPad” hemm.

ONOR. ALEX MUSCAT:  U iPad u Facebook huma l-istess ħaġa?

IĊ-CHAIRPERSON: Le, mhux Facebook.

ONOR. ALEX MUSCAT: Għax inti għamilt paragun ma’ Facebook.

IĊ-CHAIRPERSON: Jien naħseb li “iPad view” tfisser li tara reklam fuq iPad.

ONOR. ALEX MUSCAT: Inti qed tgħid li hija Facebook.

IĊ-CHAIRPERSON: Jien qed ngħidlek li jekk taqra l-kuntratt issib li fih hemm li dawn l-arjuplani jipprovdulek iPad... Ħalli nispjega ftit x’hemm f’dan il-kuntratt għal min qed jismagħna u ma qrahx.  F’dan il-kuntratt hemm dan il-ftehim fenomenali, li qamilna €4.5 miljun, fejn fuq dawn il-jets lussużi ikun hemm iPad, jiġifieri l-klijent, waqt li jkun komdu fl-arjuplan ikollu iPad, u waqt li jkun qed jara film, jew intervista, jew xi ħaġ’oħra, jara r-reklami wkoll. Issa aħna, fis-sapjenza tagħna, deherilna li għandna nħallsu €17,500 biex ikollna 70 view! Kien hemm xi ħadd fuq dan il-jet lussuż, li probabbilment huwa high net... (Interruzzjonijiet)

ONOR. ANTHONY AGIUS DECELIS: Inti tikri perjodu li fih tagħmel reklam, imbagħad ikunu rawh għax fetħu...

IĊ-CHAIRPERSON: Onorevoli, aqra l-kuntratt u tara li mhux hekk. 

ONOR. ALEX MUSCAT: Sur President, il-paragun ma’ xiex qed isir? Jiġifieri bil-kalkolu tiegħek, kull reklam qed ngħidu li ġie jiswa €250.

ONOR. CHRIS SAID: Mhux kull riklam, imma kull view! Ħallasna €250 għal kull persuna li ratu, jew li suppost ratu, għax għalija li rawh 70 persuna eżatt fi 15-il jum u rawh id-doppju, jiġifieri 140 bl-eżatt, biex inġibu s-somma eżatt li rridu nġibu għal €1.5 miljun, fix-xahar ta’ April, juri li l-invoice hija fabbrikata!

ONOR. ALEX MUSCAT: Aħna qed ngħidu li €250 per advert...

IĊ-CHAIRPERSON: Le, mhux per advert, imma per view.

ONOR. ALEX MUSCAT: Issa intom qegħdin tgħidu li hija għolja.  Imma qed inqabbluha ma’ xi ħaġa? Qed nistaqsi biex nifhem jien ukoll.
IĊ-CHAIRPERSON: Qed inqabbilha mar-realtajiet tal-ħajja. 

ONOR. GLENN BEDINGFIELD: Jiġifieri inti qed tgħid li reklam fuq TVM, One, u Net jiġu jiswew l-istess ammont ta’ flus.

IĊ-CHAIRPERSON: Kollega inti tista’ tiġi hawnhekk u tgħidli li konvint li huwa worth it li l-pajjiż iħallas €250 lil xi ħadd biex jara reklam fuq Malta, imma jien ngħidlek li dan huwa ġenn. 

ONOR. ALEX MUSCAT: U r-risposta għall-mistoqsija tiegħek se jagħtihielek il-financial controller?

IĊ-CHAIRPERSON:  Jekk ma jagħtihilniex inġibuha minn x’imkien ieħor.

ONOR. CHRIS SAID: Sur Azzopardi, jekk jien inkun irrid nagħmel reklam x’imkien, li normalment isir huwa li niftiehem kemm se jiġi jiswini.

IS-SUR BYRAN AZZOPARDI: Korrett.

ONOR. CHRIS SAID: Imma f’dan il-kuntratt sar bil-maqlub għax ġie mifthiem li għal kull persuna li tara r-reklam, l-MTA trid tħallas €250. Jiġifieri minflok l-MTA ħallset €10,000 fis-sena biex ikollha reklam fuq dan l-iPad, iddeċidiet li tħallas għal kull view fuq dan il-kuntratt. Naqblu?

IS-SUR BYRAN AZZOPARDI: Hekk jidher mill-invoice, għalkemm mhuwiex speċifikat fil-kuntratt.

ONOR. CHRIS SAID: Fil-kuntratt qiegħda hekk.

IS-SUR BYRAN AZZOPARDI: Fil-kuntratt m’hemmx ammont per view. 

IĊ-CHAIRPERSON: Però hemm li jitħallsu per view.

ONOR. CHRIS SAID: Inti kif approvajt €250 per view jekk fil-kuntratt m’hemmx imniżżel?

IS-SUR BYRAN AZZOPARDI: L-invoice m’approvajthiex jien.

ONOR. CHRIS SAID: Ma staqsejtx minn fejn ġiet il-€250 per view?

ONOR. GLENN BEDINGFIELD: Ma nafx kemm-il darba staqsejtuha din id-domanda! 

IS-SUR BYRAN AZZOPARDI: Naħseb li qed insib diffikultà nispjega ruħi.

ONOR. ANTHONY AGIUS DECELIS: Is-Sur Azzopardi qed jgħidilna li mhux hu approvaha l-invoice.

ONOR. GLENN BEDINGFIELD: Qalhielna xi 50 darba s’issa!

ONOR. CHRIS SAID: Is-Sur Azzopardi huwa l-financial controller. Inti, Sur Azzopardi, kont taf li fil-kuntratt hemm li nħallsu per view, imma kemm inħallsu per view fil-kuntratt m’hemmx; ħallejniha open. Dawn setgħu ġew u qalu li hija €1,000 per view. Naqblu?

IS-SUR BYRAN AZZOPARDI: Il-kuntratt jgħidlek €1.5 miljun fis-sena. Imbagħad hemm numru ta’ deliverables u objectives li huwa translated fuq l-invoice, però m’hemmx il-make up tal-€1.5 miljun. 

ONOR. CHRIS SAID: Meta ġiet din l-invoice tat-30 ta’ April 2016 quddiemek fejn hemm li mill-14 tal-31 ta’ Marzu raw ir-reklam 70 ruħ, imbagħad f’April kollu rawh 140 ruħ, u talli rawh 210 persuna ħallasna €52,500... Il-fatt li xi ħadd fl-invoice tefgħalek 70 view u 140 view ma kellekx tistaqsi? Fl-irwol tiegħek għandek li fejn tara xi ħaġa ħażina jew xi ħaġa li ma ddoqqx tistaqsi. Hija parti mir-remit tiegħek.  Hux hekk?  Iva jew le?

IS-SUR BYRAN AZZOPARDI: Iva u le, ħa nkun onest! Jien mhuwiex fir-remit tiegħi, bħalma qatt ma kien fir-remit tal-financial controllers ta’ qabli, li jekk hemm kuntratt iffirmat minn persuna partikolari, u dan jiffirma l-invoices li approva u jieħu r-responsabilità tagħhom hu... Ejjew ngħidu li jien rajtha għolja dik ir-rate per view, x’kien se jiġri minn hemmhekk?

ONOR. KAROL AQUILINA: Jekk ma jimpurtax.  Jien qed nifhem li għandek sitwazzjoni skomda ħafna quddiemna...

IS-SUR BYRAN AZZOPARDI: Hija realtà; għandek invoice approvata mingħand direttur ieħor. 

ONOR. CHRIS SAID: F’dan il-każ mhux direttur ieħor, imma xi ħadd li lanqas huwa fl-MTA!

IS-SUR BYRAN AZZOPARDI: Imma dik il-persuna ngħatat dik ir-responsabilità. Veru li m’għandix bil-miktub, imma din il-persuna kienet tkun il-Ministeru u konna nafu min hi. Jiġifieri b’ċerta responsabilità.

ONOR. CHRIS SAID: Din il-persuna kienet ġiet indikata lilkom mill-Ministeru?

IS-SUR BYRAN AZZOPARDI: Iva, kienet il-persuna appuntata mill-Ministeru biex tikkordina l-kuntratt bejn Vistajet u l-MTA.

IĊ-CHAIRPERSON: Huwa normali li jkollok il-Ministeru li jintervjeni fl-operat tal-MTA biex tieħu l-ordnijiet mingħand xi ħadd mill-Ministeru minflok mingħand l-MTA?

IS-SUR BYRAN AZZOPARDI: Ma ngħidx “minflok” imma in coordination with.  Ħalli nagħtikom eżempju kompletament differenti. Kien hemm il-Foundation for Tourism Zone Development (FTZD) li fost l-oħrajn kienet tikkordina proġetti ta’ tisbieħ tal-bajjiet, imma l-pagamenti finalment għamlithom l-MTA. Jiġifieri hemm coordination bejn entitajiet diversi ġol-istess ministeru, bl-expertise...

ONOR. KAROL AQUILINA: Però din hija fondazzjoni li tifforma parti minnha l-MTA. Korrett?

IS-SUR BYRAN AZZOPARDI: Le, taqa’ taħt l-istess Ministeru bħalma dak iż-żmien kien jaqa’  l-NAC. 

ONOR. KAROL AQUILINA: Imma parti mill-fondazzjoni...

IS-SUR BYRAN AZZOPARDI: Illum il-ġurnata forsi qed taqa’ naqra iktar, imma anke fi żmien meta kienet kważi awtonoma kompletament, bis-CEO tagħha u bil-bord tagħha, kienu jsiru proġetti...

ONOR. KAROL AQUILINA: Imma l-NAC ma tiffukax fuq it-turiżmu. Sewwa qed ngħid jien? 

IS-SUR BYRAN AZZOPARDI: Li nista’ ngħid hu li dak iż-żmien kienet taqa’ taħt il-Ministeru għat-Turiżmu. Ma niddeċidiex jien...

IĊ-CHAIRPERSON: Għadha fix-xena din Josephine Farrugia?

IS-SUR BYRAN AZZOPARDI: Jien ili ma naraha.

ONOR. KAROL AQUILINA: Fis-snin kollha li ilek financial controller, Josephine Farrugia kemm-il darba ffirmat dawn it-tip ta’ dokumenti u awtorizzat...?

IS-SUR BYRAN AZZOPARDI: L-ewwel tnejn fil-fatt.

ONOR. KAROL AQUILINA: Jiġifieri dawn ta’ VistaJet biss kellek?

IS-SUR BYRAN AZZOPARDI: Iva.

ONOR. KAROL AQUILINA: Jiġifieri fis-snin li ilek hemm int qatt ma reġa’ kellek każ fejn xi ħadd qallek biex timxi fuq dak li tgħidlek Josephine Farrugia?

IS-SUR BYRAN AZZOPARDI: Le. Kien biss fuq il-bidu ta’ dan il-kuntratt.

ONOR. KAROL AQUILINA: Min indikalek li għandek tistenna l-awtorizzazzjoni mingħand Josephine Farrugia?

IS-SUR BYRAN AZZOPARDI: Is-CEO, li dak iż-żmien kien Paul Bugeja.

IĊ-CHAIRPERSON: U min kien Chairman dak iż-żmien?

IS-SUR BYRAN AZZOPARDI: Dr Gavin Gulia.

IĊ-CHAIRPERSON: Ħalli nerġa’ niġi għall-authorisation form tas-Sinj. Farrugia. Fid-details and remarks hemm “supporting documents to follow”. Dawn is-“supporting documents to follow” ġew?

IS-SUR BYRAN AZZOPARDI: No.
IĊ-CHAIRPERSON: Tajjeb ukoll!

ONOR. GLENN BEDINGFIELD: Ma marrux għandu imma ma jfissirx li ma marrux għand l-Awtorità.

IS-SUR BYRAN AZZOPARDI: Għandi ma ġewx.

IĊ-CHAIRPERSON: Jiġifieri għandek ġiet payment authorisation form iffirmata minn xi ħadd li ma jaħdimx mal-Awtorità, b’nota li tgħid “documents are to follow”...

IS-SUR BYRAN AZZOPARDI: Fil-fatt hawn “as per attached”.

IĊ-CHAIRPERSON: Qalet “documents to follow as per attached” però mingħajr as per attached bqajna għax ma ġietx dokumentazzjoni, u l-ħlas sar xorta!

IS-SUR BYRAN AZZOPARDI: Iva.

IĊ-CHAIRPERSON: Tajjeb! Ħalli ngħaddi għal invoice oħra li hija datata 27 ta’ Ġunju 2016 u li tammonta għal €150,000. U għal darb’oħra nerġa’ nistaqsi min ordnalek biex tħallas din l-invoice.

IS-SUR BYRAN AZZOPARDI: Josephine Farrugia wkoll.

IĊ-CHAIRPERSON:  Hawnhekk l-iPad customer views telgħu għal 200.

ONOR. CHRIS SAID: Tondi tondi!

IĊ-CHAIRPERSON: Unbelievable! L-ewwel kellna 70, imbagħad kellna 140...

ONOR. CHRIS SAID: Imbagħad mhux 210, imma 200!

IĊ-CHAIRPERSON: ... imbagħad kellna 200 view, u ħallasna għalihom €50,000. Ta’ 70 view ħallasna €17,000, ta’ 140 view ħallasna €35,000, u ta’ 200 view ħallasna €50,000. Jien qed nifhem li dan huwa l-istess avviż.  Hux hekk? Kellna 200 ruħ li raw avviż fuq Malta u għal dan ħallasna €50,000. Korrett?

IS-SUR BYRAN AZZOPARDI: Hekk tgħid l-invoice.

IĊ-CHAIRPERSON: Imbagħad it-tieni item huwa “100th aircraft CNBC interview” li għalih ħallasna €50,000. Għandek idea x’inhi din li ħallasna? Ġiet għolja din l-intervista! 

ONOR. GLENN BEDINGFIELD:  CNBC nafu x’inhu.  Hux hekk?

IĊ-CHAIRPERSON:  CNBC naf x’inhu imma ma nafx x’inhi l-intervista li kien hemm għax jien fittixt fuq is-CNBC u mal-intervisti li sibt imkien ma kien hemm waħda fejn tissemma Malta. Taf tgħidilna jekk din l-intervista saritx?

IS-SUR BYRAN AZZOPARDI: Le, ma nafx.

IĊ-CHAIRPERSON: Wisq inqas naħseb taf tgħidilna jekk f’din l-intervista ssemmietx darba waħda Malta. 

IS-SUR BRYAN AZZOPARDI:  Ma nafx.

IĊ-CHAIRPERSON:   Però minkejja kollox, ħallasnihom. Imbagħad kien hemm €25,000 biex inħallsu għal “100th Aircraft article in over 5 major publications”. Nifhem jien l-istess artiklu f’ħames pubblikazzjonijiet, jiġifieri €5,000 għal kull darba. Taf tgħidilna jekk qattx rajt dan l-artiklu?

IS-SUR BYRAN AZZOPARDI: No.

IĊ-CHAIRPERSON: Taf tgħidilna s-suġġett ta’ dan l-artiklu x’kien?

IS-SUR BYRAN AZZOPARDI: No.

IĊ-CHAIRPERSON: Taf tgħidilna jekk Malta ssemmietx f’xi wieħed minn dawn l-artikli?

IS-SUR BYRAN AZZOPARDI: No. 

IĊ-CHAIRPERSON: Taf jekk sarux dawn l-artikli?

IS-SUR BYRAN AZZOPARDI: No.

IĊ-CHAIRPERSON: Però l-€25,000 ħallasnihom!

IS-SUR BYRAN AZZOPARDI: Iva.

IĊ-CHAIRPERSON: Imbagħad ħallasna €25,000 oħra għal artiklu ieħor...

ONOR. GLENN BEDINGFIELD: Però ma jafx, għax mhuwiex fir-remit tiegħu.
IĊ-CHAIRPERSON: Jien konvint li s-sinjur mhuwiex il-moħħ wara din it-tgħaffiġa!

ONOR. GLENN BEDINGFIELD: Inti qed tasal għal din il-konklużjoni... (Interruzzjonijiet) Imma inti lilu qed tistaqsi!

IĊ-CHAIRPERSON: Għax lilu għandi quddiemi! 

ONOR. GLENN BEDINGFIELD: Aħna ilna ngħidulek li dawn l-affarijiet ma jaqgħux fil-mansjoni tas-Sur Azzopardi. Staqsihom lil dawk li jaqgħu taħthom.

IĊ-CHAIRPERSON: Onor. Bedingfield, fil-mument opportun se nistaqsu lil kulħadd! Serraħ moħħok!

ONOR. GLENN BEDINGFIELD: Qed nistaqsu affarijiet li s-Sinjur m’għandux risposta għalihom. Qegħdin naħlu l-ħin tal-Kumitat!

IĊ-CHAIRPERSON: Naħlu l-ħin tal-Kumitat!? Dan huwa proprju x-xogħol ta’ dan il-Kumitat; li jara kif qed jintnefqu flus il-poplu!

ONOR. GLENN BEDINGFIELD: Imma jekk m’għandux risposta għalihom, u taf għalfejn m’għandux risposta għalihom, għaliex ma nġibux il-persuni li jistgħu jirrispondu?

IĊ-CHAIRPERSON: Ma jimpurtax, ikollna ċertu spadework lest għal darb’oħra. Mela ħallasna €25,000 oħra għal artiklu wieħed bit-titlu “Why Private Jets Have To Get Away From the Hollywood Image”.  Jew tidħak jew ma nafx xiex! Inkiteb artiklu dwar għalfejn il-private jets għandhom jitilqu mill-Hollywood Image. Sur Azzopardi, tista’, jekk jogħġbok, tgħidli kif jinkwadra l-“Hollywood Image” fil-pjan strateġiku tal-MTA?

IS-SUR BYRAN AZZOPARDI: Le.

IĊ-CHAIRPERSON: Taf jekk ġiex ippubblikat dan l-artiklu? 

IS-SUR BRYAN AZZOPARDI:  Le.

IĊ-CHAIRPERSON:  Ma taf xejn fuqu, imma ħallastu xorta! Għal din l-invoice ta’ €150,000, fl-awtorizzazzjoni ukoll hemm “supporting documentation to follow”, imma din id-documentation qatt ma ġiet għandek. Naqblu?

IS-SUR BYRAN AZZOPARDI: Korrett. 

ONOR. CHRIS SAID: Meta ġiet invoice bħal din quddiemek, fejn għandek erba’ ammonti ta’ erba’ affarijiet totalment differenti minn xulxin u nzertaw jammontaw għal €50,000, €50,000, €25,000 u €25,000, inti, bħala financial controller, għajnek ma għorkitekx?

IS-SUR BYRAN AZZOPARDI: Nerġa’ nirrepeti, setgħet togħrokni, però anke l-kuntratt... Tridni ngħidlek x’jogħrokli għajnejja? Kuntratt ta’ €1.5 miljun prepayment in the first quarter, kieku kont jien, Bryan Azzopardi, ma kontx niffirmah.  Imma l-kuntratt hekk jgħid!

ONOR. CHRIS SAID: Ġbidt l-attenzjoni għal dawn l-affarijiet?

IS-SUR BYRAN AZZOPARDI: Iva.

ONOR. CHRIS SAID: Lil min ġbidt l-attenzjoni?

IS-SUR BYRAN AZZOPARDI: Meta nkun qed niddiskuti internament mas-superjuri tiegħi. 

ONOR. CHRIS SAID: Jiġifieri inti, bħala financial controller, ġbidt l-attenzjoni tas-superjuri tiegħek dwar il-fatt li l-kuntratt ta’ €1.5 miljun fis-sena għal numru ta’ snin – jirriżulta li sal-2018 ħallasna €4.5 miljun – irid jitħallas minn qabel nieħdu s-servizzi.

IS-SUR BYRAN AZZOPARDI: Dak fl-opinjoni tiegħi.

ONOR. CHRIS SAID: Imma inti ġbidt l-attenzjoni għal dan il-fatt.

IS-SUR BYRAN AZZOPARDI: But when it was too late, fis-sens li l-kuntratt kien diġà ġie ffirmat.

ONOR. CHRIS SAID: Meta ġiet din l-invoice quddiemek ta’ €50,000, €50,000, €25,000 u  €25,000, mhux għall-istess servizzi imma għal erba’ servizzi totalment differenti, apparti li ma kienx hemm dokumentazzjonijiet, eċċ. ma tiġikx f’moħħok il-mistoqsija jekk din l-invoice kenitx fabbrikata biex ilaħħqu l-€150,000? Għamiltha din il-mistoqsija lilek innifsek?

IS-SUR BYRAN AZZOPARDI: Naħseb li huwa rrilevanti x’għamilt jien lili nnifsi f’din iċ-ċirkostanza.

ONOR. CHRIS SAID: Jien qed nistaqsi jekk għamiltix din il-mistoqsija lilek innifsek u jekk ġbidtx l-attenzjoni tas-superjuri tiegħek.

IS-SUR BYRAN AZZOPARDI: Il-kuntratt jgħid prepayment ta’ €1.5 miljun. Naqbel u ma naqbilx u x’naħseb jien fil-kuxjenza tiegħi ma kienx se jinfluwenza l-proċess li għandna quddiemna.

IĊ-CHAIRPERSON: Però inti fhimt li mhuwiex proċess korrett. Jien nista’ nifhem li lilek ordnawlek u għaddejt il-pagament, imma l-mistoqsija tal-Onor. Said hija sempliċi ħafna: Inti, fl-għarfien tiegħek ta’ good practice, dan huwa good practice jew le?

IS-SUR BYRAN AZZOPARDI: Meta għandek kuntratt ta’ €1.5 miljun li huwa maqsum... Issa jekk kenux €25,000, jekk kenux €20,000... Because what is good practice?

IĊ-CHAIRPERSON: F’settur normali hekk isiru l-affarijiet? Inti ġej mis-settur privat u minn setturi oħra.

IS-SUR BYRAN AZZOPARDI: Is-settur privat jaħdem differenti. Fis-settur privat il-financial controller ikun anke involut waqt in-negozjati ta’ kuntratt, u llura meta mbagħad jiġi biex jiffirma jkollu the whole history, the whole background ta’ dak il-kuntratt u iktar ikollu pożizzjoni ta’ saħħa jikkontesta ċerti affarijiet. Kif taħdem l-Awtorità, u kif dejjem kienet taħdem f’kull ċirkostanza matul dan iż-żmien kollu... Jien onestament ngħid li anke d-designation ta’ financial controller hija forsi mhux f’postha. Il-kelma “controller” fil-privat tapplika...

IĊ-CHAIRPERSON: Hawnhekk ma tikkontrolla xejn.

IS-SUR BYRAN AZZOPARDI: Hawnhekk nikkontrolla l-cash flow, però ma nikkontrollax dan il-kuntratt partikolari...
IĊ-CHAIRPERSON: ...isirx jew le. Mhux hekk?

IS-SUR BYRAN AZZOPARDI: Għalhekk jien ippruvajt nenfasizza li la kont involut fin-negozjati tal-kuntratt u lanqas fl-amministrazzjoni tiegħu.

IĊ-CHAIRPERSON: Fair enough. Sur Azzopardi, il-mistoqsijiet huma x’ġara fuq dan il-kuntratt, mhux jekk is-Sur Azzopardi għamilx tajjeb jew ħażin.

IS-SUR BYRAN AZZOPARDI: Imma intom staqsejtuni what is good practice u x’kont nagħmel kieku kont fil-privat.

IĊ-CHAIRPERSON: Għax tajjeb li forsi nitgħallmu minn dan il-proċess ukoll, anke l-MTA.

L-Onor. Aquilina.

ONOR. KAROL AQUILINA: Sur Azzopardi, nerġa’ lura għal dak li kont qed ngħidlek qabel. Jien qed nifhem, u naħseb anke l-kollegi madwar il-mejda qed jifhmu dan, li inti kellek irwol minimu għall-aħħar fejn jidħlu ħlasijiet b’rabta ma’ dan il-kuntratt. Allura hemm ħaddieħor li żgur kien involut u li żgur huwa iktar knowledgeable, però inti tifforma parti minn organiżżazzjoni, u  bħalma nafu, f’kull organiżżazzjoni jkun hemm ħafna affarijiet li jkunu magħrufa minn ħafna nies, anke lil hinn mill-kariga personali ta’ dak li jkun. 

Qed nifhem ukoll li din l-investigazzjoni li qed jagħmel dan il-Kumitat mhijiex dwarek personali, imma inti mħarrek hawnhekk biex tagħti informazzjoni. Din hija opportunità wkoll biex wieħed jiċċara l-affarijiet b’mod sħiħ. Issa jien se nistaqsik:  F’dan il-mument, bil-protezzjoni li għandek quddiem dan il-Kumitat, il-fatt li inti qiegħed taħt ġurament, hemm xi ħaġ’oħra, hemm xi informazzjoni – u hawnhekk l-obbligu tiegħek mhux lejn l-MTA imma lejn l-ogħla istituzzjoni tal-pajjiż, li huwa l-Parlament – jew xi dettall li fil-fehma tiegħek tħoss li għandek tagħti jew tgħid lil dan il-Kumitat f’dawn iċ-ċirkostanzi?  Tkun dwar xiex tkun u tkun dwar min tkun, ma tistax tħares lejn uċuh f’dan il-mument. Tħoss li għandek tgħid xi ħaġ’oħra?

IS-SUR BRYAN AZZOPARDI: Ir-realtà, kif diġà spjegajt, hija li hemm kuntratt innegozjat li jien la jien involut fin-negozjati, la fl-iffirmar u lanqas fl-amministrazzjoni tiegħu. 

Hemm imbagħad il-proċess tal-pagament u hemmhekk fejn, tajjeb jew ħażin, nidħol jien. Jien qed nirċievi invoice iffirmata mingħand superjur, jew kollega tiegħi, li huwa responsabbli għall-amministrazzjoni ta’ dak il-kuntratt. I do not have the remit and the authority to challenge that approval. Kif għedtilkom, fil-privat, anke fl-esperjenza tiegħi personali, l-affarijiet huma differenti. 

ONOR. KAROL AQUILINA: Kollox sew, imma issa ħalli nkun iktar ċar. Għandek suspett għalfejn sar dan il-kuntratt, lil hinn minn dik l-invoice? Għandek xi informazzjoni għalfejn tħallsu dawn il-miljuni ta’ ewro b’dan il-mod daqshekk suspettuż u dan il-mod li qisu huwa ta’ ġieb u laħaq?

IS-SUR BRYAN AZZOPARDI: Hemm kuntratt ta’ €1.5 miljun fis-sena. 

ONOR. KAROL AQUILINA: U m’għandek l-ebda informazzjoni oħra.

IS-SUR BRYAN AZZOPARDI: Le. 

ONOR. KAROL AQUILINA: U qed tifhem li issa huwa ċ-ċans li titkellem u mhux drabi oħra.

ONOR. GLENN BEDINGFIELD: X’jiġiferi jitkellem? Hu ilu jitkellem. Ilkom tagħmlu l-istess mistoqsijiet meta tafu li mhux fir-remit tiegħu.

IĊ-CHAIRPERSON: Anzi, qegħdin niskopru waħda wara l-oħra.

ONOR. GLENN BEDINGFIELD: U għadkom ma skoprejtux li s-Sinjur, u s-sistema tal-MTA...

ONOR. CHRIS SAID: Is-Sinjur huwa l-Financial Controller.

ONOR. GLENN BEDINGFIELD: Imma qallek hu stess li financial controller fil-privat huwa differenti minn financial controller fejn qiegħed hu, għax il-funzjoni ta’ financial controller, milli nista’ nifhimha jien hawnhekk, taqa’ fil-mansjoni tas-CEO u mhux tal-financial controller.

ONOR. CHRIS SAID: Mela, Sur Azzopardi, tista’ tibgħatilna r-remit tiegħek kif joħroġ mill-kuntratt tax-xogħol tiegħek, u ċjoè x’inhi l-job description u x’inhu r-rwol tiegħek u dik li hija responsabilità tiegħek bħala financial controller fl-MTA, biex naraw x’inhuma verament ir-responsabilitajiet tiegħek? 

IS-SUR BRYAN AZZOPARDI:  Mhux problema.

IĊ-CHAIRPERSON: Ħalli ngħaddu għal invoice oħra. 

ONOR. GLENN BEDINGFIELD: Se nerġgħu l-istess!

IĊ-CHAIRPERSON: Le, le, they get more interesting as we go along. Issa għandna invoice datata 5 ta’ Lulju 2016, li tammonta għal €106,000, u din id-darba m’għandhiex payment authorisation form. 

ONOR. CHRIS SAID: Għaliex m’għandhiex payment authorisation form? 

IS-SUR BRYAN AZZOPARDI: Saret verbali.

IĊ-CHAIRPERSON: Issa aħjar! Mela qabel kien ikollok is-CEO tal-NAC, u issa din telqet mix-xena u kont tingħata struzzjonijiet verbali. Minn min? 

IS-SUR BRYAN AZZOPARDI: Mingħand is-CEO ta’ dak iż-żmien, Paul Bugeja. 

IĊ-CHAIRPERSON: How would it happen? Iċempillek? 

IS-SUR BRYAN AZZOPARDI: Kien jibgħat l-invoices biex jitħallsu. 

IĊ-CHAIRPERSON:  Xi ħadd irċieva l-invoice. 

IS-SUR BRYAN AZZOPARDI: Hekk hu, xi ħadd irċieva l-invoices. 

IĊ-CHAIRPERSON: Mela s-CEO tal-MTA irċieva invoice ta’ €106,000, u inti għedtilna li qabel, l-invoice li kien jirċievi s-CEO tal-MTA kien jgħaddiha lil Josephine Farrugia tal-Ministeru...

ONOR. GLENN BEDINGFIELD: Dejjem aħjar milli...

IĊ-CHAIRPERSON: Ħallik minn aħjar! 

ONOR. GLENN BEDINGFIELD: Anzi hemm invoice attached mhux notes...

IĊ-CHAIRPERSON: Onor. Bedingfield, kull fejn tigref issib xi ħaġa, inkredibbli! This is your legacy.  

ONOR. GLENN BEDINGFIELD: Mine?

IĊ-CHAIRPERSON: Not yours, your Government’s; the legacy of your Government. 

ONOR. GLENN BEDINGFIELD: There are too many legacies.

IĊ-CHAIRPERSON: Invoice datata 5 ta’ Lulju 2016, li tammonta għal €106,000 u li l-awtorizzazzjoni għaliha ingħatat b’mod verbali!  Jiġifieri qallek biex tħallasha?

IS-SUR BRYAN AZZOPARDI: Hemmhekk in hindsight nerfa’ ftit responsabilità jien għax saret b’mod verbali. Hemmhekk naċċetta li nqast jien.

IĊ-CHAIRPERSON: Għalfejn tħoss li nqast? 

IS-SUR BRYAN AZZOPARDI: Fis-sens li aċċettajt instructions verbali.

IĊ-CHAIRPERSON: Onestament m’intix qed tikkonvinċini li int għamilt dawn il-pagamenti għax ma kellek ebda triq oħra ħlief li teffettwahom. (Interruzzjonijiet) Għax int qed tgħid li żbaljajt.  Imma għalfejn ħassejt li għandek tiżbalja? Għaliex ħassejt pressjoni biex tiżbalja? 

IS-SUR BRYAN AZZOPARDI: F’dan il-każ partikolari I didn’t follow it up in writing u ġibt l-approvals bħalma ġibt qabel. 

IĊ-CHAIRPERSON: Jiġifieri f’dan il-każ inqast, imbagħad ħallast.

IS-SUR BRYAN AZZOPARDI: Iva, f’dan il-każ inqast għax saru l-pagamenti mingħajr the proper paperwork. 

IĊ-CHAIRPERSON: Mela ħalli ngħidlek kemm inqast iktar. Hawnhekk għandna €56,250 invoiced għal iPad views, però filwaqt li fl-invoices l-oħra kellhom il-kirjanza jgħidulna – jien ngħid taparsi – li kellna 70 views u 140 views, hawnhekk lanqas biss hawn kemm kien hemm views; għandna €56,250, però m’għandniex kemm għandna views. Jiġifieri jikber daqsxejn l-iżball jekk qed tgħid li żbaljajt, għaliex issa lanqas biss l-itemization m’għandna. Jiġifieri aħna ħallasna €56,250 għal views, li ma nafux kemm huma, fuq dan l-imbierek iPad. Tajjeb! Imbagħad ħallasna €25,000 fuq “aviation international news following Brexit”, tliet snin qabel Brexit!

ONOR. GLENN BEDINGFIELD: Qed tirriferi għall-kuntratt tal-marketing.  Hux hekk?

IĊ-CHAIRPERSON: Iva, fejn hemm “Aviation international news following Brexit”. Għandek idea fuqhiex qegħdin nitkellmu hawnhekk? 

IS-SUR BRYAN AZZOPARDI: M’għandix idea.  Forsi Brexit announcement?

IĊ-CHAIRPERSON: Imma news, artiklu, magazine, internet, television?

IS-SUR BRYAN AZZOPARDI:  Ma nafx.

IĊ-CHAIRPERSON:  M’għandekx idea, però ħallasna €25,000. Imbagħad għandna “50 sky shades interview: click here” għall-ammont ta’ €25,000. Taf x’inhi “50 sky shades”? 

IS-SUR BRYAN AZZOPARDI:  Le, ma nafx.

IĊ-CHAIRPERSON:  Taf jekk hux ajruplan, jekk hux television, jekk hux programm, jew jekk hux lukanda?

IS-SUR BRYAN AZZOPARDI:  Le, ma nafx.

IĊ-CHAIRPERSON:  M’għandekx idea, però ħallasna €25,000. Taf ta’ xiex ħallasihom?

IS-SUR BRYAN AZZOPARDI: Le. 

IĊ-CHAIRPERSON: Ma tafx, però ħallasna.
ONOR. CHRIS SAID: Il-fatt li issa għandek serje ta’ invoices fejn fihom kull darba, Allajbierek, artikli f’rivisti totalment differenti minn xulxin, dejjem jiswew €25,000 eżatt, ifisser li ftehmu l-magazines kollha li l-prezz tagħhom...?  Għamlu cartel?  Ftehmu kemm ikun...?

IS-SUR BRYAN AZZOPARDI: Jew li ġara jista’ ikun li rrilevanti minn kemm kien jiswa the original advert mas-CNBC or whoever, iċ-charge bejn VistaJet u l-MTA kienet ta’ €25,000.  Almenu kif qiegħed ninterpretaha jien.

IĊ-CHAIRPERSON: F’dan il-każ għedtilna li żbaljajt għaliex qbadt u ħriġt il-ħlas. Imbagħad f’Diċembru kellna invoice oħra li kienet tammonta għal €1,041,250 u li għaliha mhemmx authorisation lanqas.

IS-SUR BRYAN AZZOPARDI: Għal dawn it-tnejn flimkien kien hemm authorisation b’mod verbali. 

ONOR. CHRIS SAID: Jiġifieri inti ħriġt pagament ta’ ‘l fuq minn €1 miljun mingħajr authorisation form? 

IS-SUR BRYAN AZZOPARDI: Iva. 

ONOR. CHRIS SAID: Mingħajr firma ta’ uffiċjal?

IS-SUR BRYAN AZZOPARDI: Iva. Ħadt l-authorisation b’mod verbali. 

ONOR. KAROL AQUILINA: Mingħand min?

IS-SUR BRYAN AZZOPARDI: Mingħand is-CEO, Paul Bugeja. 

ONOR. KAROL AQUILINA: Mhux mingħand Josephine Farrugia?

IS-SUR BRYAN AZZOPARDI: Le. 

ONOR. CHRIS SAID: Jiġifieri lil Paul Buġeja ma staqsejtux biex jiffirmalek authorisation form? 

IS-SUR BRYAN AZZOPARDI: Għalhekk għedt li hemmhekk żbaljajt jien. 

IĊ-CHAIRPERSON: U x’ġara minn Josephine Farrugia? Għaliex inti filli kellek struzzjonijiet li qisek għandek tieħu l-ordnijiet mingħand Josephine Farrugia, filli qisha sparixxiet mix-xena...

IS-SUR BRYAN AZZOPARDI: Le, jien ma ħadtx ordni... Meta kelli l-invoice u l-payment voucher iffirmati minnha, fil-verità kont irċevejthom mingħand is-CEO. 

IĊ-CHAIRPERSON: Imma fil-verità rċevejtha mingħandha mhux mingħand is-CEO.

IS-SUR BRYAN AZZOPARDI: Iffirmata minnha.

IĊ-CHAIRPERSON: Hawnhekk jista’ jiġi s-CEO għada u jgħidli “jien ma ffirmajt xejn, staqsi lil Josephine Farrugia!”.  Mhux hekk nissuspetta li se jgħidilna? Hekk se jgħidilna, u jkollu raġun.  Mhux hekk? Issa jiġi s-CEO u jgħidilna “jien x’għandi x’naqsam? Staqsi lil Josephine Farrugia”.

IS-SUR BRYAN AZZOPARDI: Imbagħad iffirma l-invoice tal-2017. 

IĊ-CHAIRPERSON: Hawnhekk ħallast €1 miljun mingħajr ma kien hemm spjegazzjoni ta’ xejn. 

ONOR. CHRIS  SAID: Remaining balance.

IĊ-CHAIRPERSON: Ara jekk iniex qed ngħid sew. Dawn qabdu l-€1.5 miljun li ntrabatna li nagħtuhom bilfors, anzi konna diġà tajnihomlhom...

IS-SUR BRYAN AZZOPARDI: L-ewwel sena le.

IĊ-CHAIRPERSON: Anzi l-ewwel sena tajnihomlhom bil-quddiem!

IS-SUR BRYAN AZZOPARDI: Le, l-ewwel sena, fl-2016, tħallsu skont l-invoices. Jiġifieri l-ewwel tħallsu €202,000 f’Lulju, imbagħad il-€150,000, imbagħad il-€1.1 miljun. 

IĊ-CHAIRPERSON: Kollox sew.  Jiġifieri qed nifhmek sew li fl-aħħar tas-sena ndunaw li b’dawn il-ħafna artikli, iPads, u ċerimonji ma rnexxielhomx itellgħu €1.5 miljun, u qabdu u ħarġu invoice  tal-bilanċ, jiġifieri ta’ €1.4 miljun?

IS-SUR BRYAN AZZOPARDI: Il-kuntratt kien jgħid li huwa €1.5 miljun. 

IĊ-CHAIRPERSON: Le, imma l-kuntratt kien marbut ma’ obbligazzjonijiet.  Mhux hekk?

IS-SUR BRYAN AZZOPARDI: Hekk hu. 

IĊ-CHAIRPERSON: Għax jien nagħtik €1.5 miljun, inti trid tagħtini xi ħaġa lura. Ix-xi ħaġa lura dawn tawhielna? Din hi l-mistoqsija. Ix-xi ħaġa lura tal-€1.5 miljun li tajnihom, tawhielna? Jiġifieri għall-ewwel €350,000 għamlu itemisation, imbagħad għall-€1,041,000 lanqas biss indenjaw ruħhom jagħmlu dan, imma sempliċement talbu l-ħlas! Mistoqsija sempliċi ħafna: L-MTA, lill-poplu Malti hemm barra, x’għandha x’turih għall-€1.4 miljun li ħallset? Għall-ewwel €200,000 almenu qalulna li kien hemm 70 views, 140 views u 5 artikli, imma meta ġejna għall- €1.4 miljun lanqas hekk ma ndenjaw ruħhom jgħidulna, imma sempliċement talbu għall-ħlas. Il-poplu Malti għandu xi ħaġa li turi x’ħadna għal dawn il-flus li ħriġna?

ONOR. GLENN BEDINGFIELD: Sur Azzopardi, inti għandek x’turi?

IS-SUR BRYAN AZZOPARDI: Le, jien m’għandix x’nuri. 

IĊ-CHAIRPERSON: Qatt rajt dan il-materjal imsemmi? 

IS-SUR BRYAN AZZOPARDI: Le, qatt ma rajt xejn.

ONOR. CHRIS SAID: Min għandu, jekk m’għandekx inti? 

IS-SUR BRYAN AZZOPARDI: Min qed jagħmel...

IĊ-CHAIRPERSON: Taħseb li jeżisti dan il-materjal? 

IS-SUR BRYAN AZZOPARDI: Ma nafx għax mhux jien kelli niġbru dan il-materjal.

ONOR. GLENN BEDINGFIELD: Qegħdin tagħmlulu l-istess mistoqsijiet meta tafu r-risposti x’se jkunu. Qegħdin tagħmluhomlu apposta!  Xejn ma jneħħili dan minn rasi! 

IĊ-CHAIRPERSON: Did you ever come across xi ħaġa fejn tgħid “dan huwa reklam skont dak il-kuntratt”? 

ONOR. GLENN BEDINGFIELD: Sur Azzopardi, inti tagħmel użu minn VistaJet?

IĊ-CHAIRPERSON: Forsi xi darba mort bil-VistaJet?

IS-SUR BRYAN AZZOPARDI: Le. Diġà staqsewni.

IĊ-CHAIRPERSON: Sur Azzopardi, qatt ħbatt ma’ xi materjal? 

IS-SUR BRYAN AZZOPARDI: Fil-każ ta’ VistaJet, le. 

IĊ-CHAIRPERSON: Jiġifieri qatt.

IS-SUR BRYAN AZZOPARDI: Jien personali, fil-każ ta’ VistaJet, le.  (Interruzzjonijiet)

IĊ-CHAIRPERSON: Isimgħu minni, taqbduhiex fuq il-private jets! Kellkom Ministru rriżenjat ftit ilu minħabba f’hekk! Il-parir tiegħi hu biex ma taqbdux ma’ min mar fuq jets. 

ONOR. GLENN BEDINGFIELD: Għax ta’ qabel ma kenux jirriżenjaw! 

IĊ-CHAIRPERSON: Isimgħu minni taqbduhiex fuq jets. Don’t go there. You’re a bit too late now for that. 

Sur Azzopardi, qatt ġejt across materjal ta’ promozzjoni jew advertising?

IS-SUR BRYAN AZZOPARDI: Jien personali, fil-każ ta’ VistaJet, le. 

IĊ-CHAIRPERSON: Però jibqa’ il-fatt li ħallasnihom €1.4 miljun. Niġu issa għall-2017. Għal darb’oħra hawnhekk qtajniha fil-qasir u f’Marzu ħallasna €1.5 miljun.  Barra bid-daqq, la niċċekkjaw jekk għamlux advertising, la niċċekkjaw kemm kellna views fuq l-iPads... Bagħatlek invoice fl-1 ta’ Marzu 2017 ta’ €1.5 miljun, u għadha lanqas bdiet is-sena ħallasna ta’ sena sħiħa! 

IS-SUR BRYAN AZZOPARDI: Għax il-kuntratt jgħid  li għandu jkun hemm prepayment in the first quarter. 

IĊ-CHAIRPERSON: Imma kieku int ma kontx tagħmilha din fil-kuntratt.  Hux hekk? Għidilna ftit, jekk jogħġbok, ta’ min hi l-firma li hemm fuq il-payment authorisation form.

IS-SUR BRYAN AZZOPARDI: Ta’ Paul Buġeja li kien CEO fl-2017. 

IĊ-CHAIRPERSON: Dik hija l-firma ta’ Paul Bugeja?

IS-SUR BRYAN AZZOPARDI: Iva. 

IĊ-CHAIRPERSON: Jiġifieri hawnhekk xi jkun ġara eżattament? Spjegalna ftit.

IS-SUR BRYAN AZZOPARDI: Paul Bugeja, bħala s-CEO, ikun tani l-invoice u l-payment voucher, u jiena nkun ħallast l-ammont ta’ €1.5 miljun.

IĊ-CHAIRPERSON: U hawnhekk jirriferi għalih eżattament bħala “Marketing and Advertising Services”. Fil-payment authorisation form, il-€1.5 miljun li qegħdin inħallsu bil-quddiem... Qegħdin inħallsu €1.5 miljun għall-marketing and advertising services. Nimmaġina li allura kien hemm marketing and advertising plan.  Mhux hekk? 

IS-SUR BRYAN AZZOPARDI: Skont il-kuntratt, hekk hu. 

IĊ-CHAIRPERSON: Dan il-marketing and advertising plan inti qatt rajtu?

IS-SUR BRYAN AZZOPARDI: Le. 

IĊ-CHAIRPERSON: La rajtu direttament f’xogħlok u lanqas b’kumbinazzjoni kien mitluq fuq xi skrivanija, u minkejja dan ħallast din l-invoice.

ONOR. CHRIS SAID: Min kien responsabbli biex jara li ladarba sar prepayment ta’ €1.5 miljun,  dak li kellu jsir fil-verità sar?

ONOR. GLENN BEDINGFIELD: 50 darba rrispondiha din il-mistoqsija! 

ONOR. CHRIS SAID: Le ma rrispondiha qatt għax issa qegħdin nitkellmu fuq prepayment. Sur Azzopardi, meta kellna xogħol li diġà sar u qed tħallas għalih wara, kellna lil Josephine Farrugia li tiċċertifika li dak ikun sar. Issa l-MTA ħallset €1.5 miljun ta’ sena bil-quddiem lil VistaJet. Min kienet il-persuna responsabbli fl-MTA biex tiċċertifika li l-obbligi li kellha VistaJet, u li tħallset bil-quddiem għalihom, wettqithom? 

IS-SUR BRYAN AZZOPARDI: La ffirma s-CEO jien ngħid li hija responsabilità tiegħu, però ovvjament jista’ ikun li jkun iddelegaha lil xi ħaddieħor.

ONOR. CHRIS SAID: Ma tafx min kien responsabbli? 

IS-SUR BRYAN AZZOPARDI: Le. 

ONOR. CHRIS SAID: Jiġifieri għalik kien responsabbli s-CEO. 

IS-SUR BRYAN AZZOPARDI: Is-CEO iffirmali l-authorisation biex inħallas.

ONOR. GLENN  BEDINGFIELD: 50 darba rrispondikom fuq din, u tmerinix! 

ONOR. CHRIS SAID: Fl-aħħar tas-sena sar rapport biex jgħid li dawn il-€1.5 miljun intnefqu b’mod tajjeb? Rapport tali wasal għandek biex jidħol ma’ din l-invoice?

IS-SUR  BRYAN AZZOPARDI: Le, għandi ma wasalx. 

ONOR. CHRIS SAID: Xi forma ta’ reconciliation saret?

IS-SUR BRYAN AZZOPARDI: Jekk saret, għandi ma waslitx.

IĊ-CHAIRPERSON: Taf jekk sarux? 

IS-SUR BRYAN AZZOPARDI: Le. 

ONOR. CHRIS SAID: Staqsejt jekk sarux?

IS-SUR BRYAN AZZOPARDI: Le. 

IĊ-CHAIRPERSON: Forsi dakinhar ma staqsejtx, imma issa li bdejna nagħmlu din l-investigazzjoni, ma staqsejtx?

IS-SUR BRYAN AZZOPARDI: Le.

ONOR. CHRIS SAID: F’Marzu tal-2018 reġa’ ġiek kont ta’ €1.5 miljun ieħor, li reġa’ ġie ffirmat mis-CEO Paul Bugeja, biex tħallas...

IS-SUR BRYAN AZZOPARDI: Fl-2018 ffirma l-invoice Leslie Vella. 

ONOR. CHRIS SAID: Jiġifieri mbagħad l-invoice ġiet iffirmata minn persuna oħra, Leslie Vella.

IĊ-CHAIRPERSON: U min hu Leslie Vella?

ONOR. GLENN BEDINGFIELD: Il-Marketing Director?

IS-SUR BRYAN AZZOPARDI: Leslie Vella huwa d-Deputy CEO responsabbli għar-route development. 

ONOR. CHRIS SAID: Meta ġiet l-invoice tal-2018 f’idejk u erġajt ġejt mitlub biex tiffirma u toħroġ pagament ta’ €1.5 miljun ieħor bħala prepayment tal-2018, ma ħassejtx li kellek tistaqsi jekk hemmx rapport dwar il-€1.5 miljun li nfaqna s-sena l-oħra ħalli tkun tista’ żżommu fil-file biex juri li dawn il-flus verament intużaw tajjeb u li dak li kellna nieħdu tagħhom ħadnih?

IS-SUR BRYAN AZZOPARDI: Le, ma staqsejtx.

ONOR. CHRIS SAID: Għaliex ma ħassejtx li kellek tistaqsi?

ONOR. GLENN BEDINGFIELD: Għax mhux fil-mansjoni tiegħu! 

ONOR. CHRIS SAID: U ejja!

ONOR. GLENN BEDINGFIELD: Issa mhux 50 darba imma 100 darba qallek li mhux hu ffirma imma s-CEO!  

ONOR. CHRIS SAID: Onor. Bedingfield, dan huwa financial controller u allura iva, huwa fil-mansjoni tiegħu li jistaqsi biex ikun ċert li l-flus intnefqu sew. Mhux ovvja li huwa fil-mansjoni tiegħu! 

ONOR. GLENN BEDINGFIELD: Le, mhuwiex. 

ONOR. CHRIS SAID:  U x’mhuwiex! Ma tafx li hu? 

ONOR. GLENN BEDINGFIELD:  Qallek hu li mhuwiex.

ONOR. CHRIS SAID: Ma qallix li mhuwiex, imma qalli ma staqsiex.  Jien staqsejtu jekk bħala financial controller ħassx il-bżonn li jitlob rapport li juri li dawk il-€1.5 miljun li tħallsu fl-2017, fil-verità ħadna r-return tagħhom, imma hu qalli li ma staqsiex. Għaliex ħassejt li ma kellekx tistaqsi, Sur Azzopardi?

IS-SUR BRYAN AZZOPARDI: Għax ma staqsejtx. 

IĊ-CHAIRPERSON:  F’ċirkostanzi normali, meta l-MTA tħallas bil-quddiem, isir xi forma ta’ audit wara? Jiġifieri jekk nisponsorjaw kunċert jew lotterija u nkunu ħriġna l-flus, wara li ssir il-lotterija jew xi jkun, issir xi tip ta’ rikonċiljazzjoni? 

IS-SUR BRYAN AZZOPARDI: Fil-verità ma tantx hemm kuntratti fejn isir a full prepayment, għax ġeneralment isir depożitu. 

IĊ-CHAIRPERSON:  Jiġifieri dan speċjali.

IS-SUR BRYAN AZZOPARDI:  Pereżempju, jekk isir deposit payment on account għal event, wara jkollok li l-event sar.

IĊ-CHAIRPERSON: Jiġifieri li ġara f’dan il-kuntratt qatt ma sar qabel. 

ONOR. GLENN BEDINGFIELD: Sur Azzopardi, il-financial statements tal-MTA jiġu awditjati.  Hux hekk?

IS-SUR BRYAN AZZOPARDI:  Iva.

ONOR. GLENN BEDINGFIELD:  Min jawditjahom? Isir auditing intern? 

IS-SUR  BRYAN AZZOPARDI: Le, hemm l-external auditors.

ONOR. GLENN BEDINGFIELD:   Min huma l-auditors?

IS-SUR BRYAN AZZOPARDI: Crowe (Malta), John Abela.

ONOR. KAROL AQUILINA: Jien nimmaġina li inti tipparteċipa b’mod attiv waqt il-proċess tal-audit.  Mhux hekk?

IS-SUR BRYAN AZZOPARDI: Iva.

ONOR. KAROL AQUILINA: Waqt dan il-proċess l-awdituri qatt ġibdu l-attenzjoni għal dawn il-pagamenti?

IS-SUR BRYAN AZZOPARDI: Not that I’m not aware of.

ONOR. KAROL AQUILINA: U inti ma ħassejtx li għandek tiġbdilhom l-attenzjoni dwar dawn il-pagamenti partikolari?

IS-SUR BRYAN AZZOPARDI: Le. 

ONOR. KAROL AQUILINA: U nimmaġina li lill-awdituri ppreżentajtilhom l-istess affarijiet li ppreżentajt lilna.  Mhux hekk? 

IS-SUR BRYAN AZZOPARDI: Iva.

ONOR. KAROL AQUILINA: Qatt kien hemm xi ċirkostanza dwar dan il-kuntratt partikolari fejn staqsewk: Din x’inhi?

IS-SUR BRYAN AZZOPARDI: Le. F’dan il-każ partikolari I don’t recall... 

ONOR. GLENN BEDINGFIELD: Jiġifieri l-awdituri kienu sodisfatti bl-evidenza li kellhom quddiemhom.

IS-SUR BRYAN AZZOPARDI: Meta jiġu l-external auditors biex jagħmlu l-verifiki ta’ ċerti invoices u jkunu jridu supporting documentation, pereżempju tour operator support, l-informazzjoni ma tkunx għandi u huma jmorru għand il-Marketing Department biex jaraw is-supporting documentation hemmhekk. 

ONOR. GLENN BEDINGFIELD: Onor. Said, oqgħod attent għal x’inhu jgħid għax imbagħad toqgħod terġa’ jistaqsih għal affarijiet li hu ma jafx jirrispondi dwarhom.
ONOR. CHRIS SAID: Bir-rispett kollu, Onor. Bedingfield, jien qiegħed tant attent li naf li hawnhekk hawn tgħaffiġa sħiħa u int qed tagħmel l-almu tiegħek biex tipprova tgħatti. Għandek kull dritt. Kompli pprova għatti t-tgħaffiġ u t-taħwid, ma jimpurtax! 

ONOR. GLENN BEDINGFIELD: Jien m’iniex se mmeri awditur akkreditat.

ONOR. CHRIS SAID: Kompli pprova għatti! In-nies hemm barra ndunaw x’sar b’dawn l-€4.5 miljun.

ONOR. GLENN BEDINGFIELD: Kemm indunaw b’iktar affarijiet in-nies!

IĊ-CHAIRPERSON: Sur Azzopardi, kien hemm xi raġuni għalfejn inbidel il-firmatarju fuq l-authorisation form mill-2017 għall-2018? 

IS-SUR BRYAN AZZOPARDI: F’Marzu 2018 kien spiċċa s-CEO ta’ dak iż-żmien li kien Paul Bugeja.

IĊ-CHAIRPERSON: U min laħaq wara?

IS-SUR BRYAN AZZOPARDI: Fl-2018, Dr Gulia, li qabel kien non Executive Chairman, ħa r-rwol ta’ Executive Chairman. 

IĊ-CHAIRPERSON: U allura qed nifhem sew li fil-fażi fejn sar Executive Chairman Dr Gavin Gulia, ma refagħhiex hu imma ffirma d-Deputy CEO.

IS-SUR BRYAN AZZOPARDI: F’dan il-każ iva. 

IĊ-CHAIRPERSON: U kien hemm xi raġuni għalfejn ġara hekk? 

IS-SUR BRYAN AZZOPARDI: Le. 

IĊ-CHAIRPERSON: Hawn aktar domandi?  Sur Azzopardi, bl-awtorità li ġejja mill-fatt li aħna Membri Parlamentari, tlabnik informazzjoni li nitolbok sabiex tagħtiha top priority. Dan il-Kumitat għandu awtoritajiet oltre milli jwissi. Issa jien qed inwissi għax qed nemmen li inti m’għandekx l-informazzjoni u trid iġġibha mingħand xi ħaddieħor. Jekk jogħġbok għaddi l-messaġġ li dik l-informazzjoni trid tasal għand dan il-Kumitat qabel il-laqgħa li jmiss, u ma tasalx fl-aħħar minuta. 

ONOR. KAROL AQUILINA: Mr Chairman, nifhem li se nistabbilixxu data u ħin għas-seduta li jmiss.

IĊ-CHAIRPERSON:  Qed naqblu li tkun bħal-lum ġimgħa.

ONOR. KAROL AQUILINA: Jien tal-opinjoni li biex nevitaw sitwazzjoni bħalma kellna llum, nistabbilixxu data sa meta s-Sur Azzopardi għandu jgħaddilna d-dokumenti, u jekk ma jistax jipprovdilna d-dokumenti, jinfurmana b’dan sabiex aħna nkunu nistgħu nieħdu l-passi li għandna nieħdu, mhux fil-konfront tiegħu, ħalli niżguraw li min għandu...

ONOR. GLENN BEDINGFIELD: Mr Chairman, jien naqbel li d-dokumenti b’xi mod għandhom jaslu quddiem dan il-Kumitat, però nitolbok biex forsi minflok jiġi jixhed is-Sur Azzopardi, jiġu jixhdu l-persuni li huma…

IĊ-CHAIRPERSON: Onor. Bedingfield, meta tajt l-ordni biex jintbgħatu d-dokumenti ma ridtx infisser li se nerġgħu nġibu lis-Sur Azzopardi jixhed; id-dokumenti jistgħu jintbagħtu elettronikament jew fiżikament. Però inti, Sur Azzopardi, jekk sa nhar it-Tnejn li ġej ma tkunx għadha ngħatatlek din l-informazzjoni, inti mitlub tinforma lil dan il-Kumitat b’dan u tgħidilna x’inhuma r-raġunijiet. 

IS-SUR BRYAN AZZOPARDI: Nerġa’ nirrepeti li l-unika problema li għandi hi li din mhijiex informazzjoni li għandi jien.

IĊ-CHAIRPERSON: Jien m’iniex qed nikkontradixxi dak li qed tgħid.  Inti m’għedtx li mhux se tagħtina l-informazzjoni. 

IS-SUR BRYAN AZZOPARDI: Jiena messaġġier.

IĊ-CHAIRPERSON: Iva, imma issa ħu paċenzja u kun messaġġier għal ftit ieħor. Għandek ordni minn dan il-Kumitat biex tinforma lis-superjuri tiegħek li sa nhar it-Tnejn irid ikollna din l-informazzjoni. Fin-nuqqas ta’ dan, il-Kumitat għandu l-poter li jieħu deċiżjonijiet li jidhirlu li għandu jieħu. 

Nirringrazzja lil kull min ħa sehem f’din il-laqgħa tal-lum u naġġorna l-Kumitat għal data li tiġi komunikata iktar tard. 

Fit-3:30 p.m. il-Kumitat aġġorna.

